
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 
Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 
Телеграм канал: 

https://t.me/scienceproblems_uz  

Yangi Oʻzbekistonning yangi tahrirdagi Konstitutsiyasining referendum orqali qabul 

qilinishi Oʻzbekiston xalqi hayotidagi muhim tarixiy voqelik bo’ldi. Bu Prezidentimiz Shavkat 

Mirziyoyevning har bir sohadagi tashabbuslari va qatʼiy siyosiy irodasi bilan Harakatlar 

strategiyasi doirasida amalga oshirilgan va Taraqqiyot strategiyasi asosida davom etayotgan 

keng qamrovli islohotlar va saʼy-harakatlar natijasida mamlakatimizda ijtimoiy davlat 

qurishning konstitutsiyaviy asoslarini mustahkamlashga xizmat qiladi. 

Bunday ulkan oʻzgarishlarga nafaqat xalqimiz bevosita guvoh boʻlib turibdi, balki jahon 

hamjamiyati ham eʼtirof qilmoqda. Bu boradagi amaliy natijalar xususida, jumladan ijtimoiy 

sohaga doir bir qator asosiy jihatlarni keltirib oʻtish oʻrinlidir. Xususan, “Temir daftar”, “Ayollar 

daftari”, “Yoshlar daftari”, “mahallabay” va “xonadonbay” ishlash usullarini olaylik. Bunda 

aholining ehtiyojmand qatlamlarini qoʻllab-quvvatlash, ularning munosib hayot kechirishlari 

uchun sharoit yaratish, aholining bandligini taʼminlash va uning daromadlarini oshirish, 

ishsizlik va kambagʻallikni qisqartirish, aholining ijtimoiy himoyaga muhtoj qismiga davlat 

tomonidan kafolatli tizim orqali yordam koʻrsatishga alohida eʼtibor berilmoqda. Ishsizlikdan 

himoyalanish, kafolatlangan sifatli taʼlim, malakali tibbiy yordam, bolalar, ayollar, keksalar va 

nogironligi boʻlgan shaxslar har tomonlama qoʻllab-quvvatlanmoqda[1].  

Koʻp yillardan beri aholini qiynab kelgan muammolarni tizimli yechish maqsadida 

davlatimiz rahbarining tashabbusi bilan Prezidentning Xalq va Virtual qabulxonalari faoliyati 

yoʻlga qoʻyildi, aholining murojaatlari davlat organlari faoliyatining diqqat markazida boʻldi.  

2022-yilda tariximizda ilk bor pensiya va ijtimoiy nafaqalar miqdori minimal isteʼmol 

xarajatlaridan kam boʻlmagan darajaga olib chiqildi. 2017 yilda 500 mingta kam taʼminlangan 

oila ijtimoiy yordam olgan boʻlsa, bugunga kelib 2 milliondan ortiq oilaga koʻmak berilmoqda. 

Bu borada ajratilayotgan mablagʻlar 7 barobar koʻpayib, yiliga 11 trillion soʻmga yetdi[2]. Bu 

bilan kifoyalanmay, ish haqi, pensiya va nafaqalar miqdorini, aholi jon boshiga daromadlarni 

oshirish siyosati izchil davom ettirilmoqda. Albatta, bularning barchasining ortida inson qadri, 

uni eʼzozlash, hayotdan, davlatdan rozi qilish yoʻlidagi oliy maqsadlar turibdi. 

Oxirgi yetti yilda mamlakatimiz boʻyicha qariyb 300 mingdan ortiq yoki avvalgi yillarga 

nisbatan 10 barobar koʻp uy-joylar qurilgani, yangi maktablarda qoʻshimcha 500 ming oʻquvchi 

oʻrni yaratilib, ularning jami soni 5 million 300 mingga yetgani ham fikrimizning yorqin 

ifodasidir[3]. 

Aholimiz salomatligini saqlash uchun eng chekka qishloq, mahallalar, eng olis hudud 

darajasigacha barcha tibbiy xizmatlar koʻrsatilmoqda va bu boradagi amaliy faoliyat davom 

ettirilmoqda. 

Prezidentimizning 2022-yil 20-dekabrda Oliy Majlis va Oʻzbekiston xalqiga 

Murojaatnomasida davlat xizmatchilari sonini bosqichma-bosqich 30-35 foizga qisqartirish va 

iqtisod qilinadigan mablagʻlarni ijtimoiy masalalarga yoʻnaltirish haqida toʻxtalganlari ham 

ijtimoiy sohaga eʼtibor koʻlami yuqori ekanligidan dalolat beradi. 

Bir soʻz bilan aytganda barcha islohotlar va amalga oshirilayotgan chora-tadbirlar 

“Inson qadri uchun”, “Xalq davlat organlariga emas, davlat organlari xalqqa xizmat qilishi 

kerak”, “Davlat – inson uchun”, “Inson – jamiyat – davlat” degan xalqchil tamoyillar asosida olib 

borilmoqda.  

Shu oʻrinda Oʻzbekiston intilayotgan ijtimoiy davlat qanday va qay shaklda boʻlishi 

lozim? 

Ijtimoiy davlat – insoniyat tarixiy taraqqiyotining muayyan davri mahsuli, davlatchilik 

rivojining maxsus bosqichi. Ijtimoiy davlat gʻoyasi, eng avvalo, qadimgi Sharqda, xususan, 

mutafakkir ajdodlarimiz tomonidan ilgari surilgan. Uning asosini davlat oʻz fuqarolarining 

ijtimoiy-iqtisodiy rivojlanishiga hissa qoʻshishi, barcha ijtimoiy tabaqalar uchun oʻz hokimiyati 

orqali shaxsiy huquqlarda mutlaq tenglikni taʼminlashi lozim. Bunda inson kamoloti davlat 

ravnaqi uchun zaruriy shart hisoblanadi.  

Zamonaviy ilmiy manbalarda bayon etilgan talqinga koʻra, ijtimoiy davlat, eng avvalo, 

ijtimoiy adolat haqida, oʻz fuqarolarining farovonligi, ijtimoiy himoyalanganligi xususida 

gʻamxoʻrlik qiladigan davlatdir. Bunday davlat oʻz faoliyatini aholining ijtimoiy himoyaga 

muhtoj sinflari: ishsizlar, mehnat qobiliyatini yoʻqotganlar, boquvchisidan mahrum boʻlganlar, 

nogironligi boʻlgan shaxslar, bolalar, keksalarni ijtimoiy himoyalash bilan uzviy shaklda olib 

boradi. 

Ijtimoiy davlatdagi ijtimoiy siyosatning asosiy konstitutsiyaviy asoslari, dastavval, 

insonlarni ish bilan taʼminlash va mehnat muhofazasi; mehnatga haq toʻlashning eng kam 

miqdorini kafolatlash bilan izohlanadi. Masalan, Oʻzbekiston Respublikasining Konstitutsiyasi 

(yangi tahriri)ning 42-moddasida: “Har kim munosib mehnat qilish, kasb va faoliyat turini erkin 

tanlash, xavfsizlik va gigiyena talablariga javob beradigan qulay mehnat sharoitlarida ishlash, 

mehnati uchun hech qanday kamsitishlarsiz hamda mehnatga haq toʻlashning belgilangan eng 

kam miqdoridan kam boʻlmagan tarzda adolatli haq olish, shuningdek ishsizlikdan qonunda 

belgilangan tartibda himoyalanish huquqiga ega. Mehnatga haq toʻlashning eng kam miqdori 

insonning munosib turmush darajasini taʼminlash zarurati hisobga olingan holda belgilanadi. 

Homiladorligi yoki bolasi borligi sababli ayollarni ishga qabul qilishni rad etish, ishdan boʻshatish 

va ularning ish haqini kamaytirish taqiqlanadi”[4], deya eʼtirof etilgan. 

Har kim sogʻligʻini saqlash va malakali tibbiy xizmatdan foydalanish huquqiga ega. 

Oʻzbekiston Respublikasi fuqarolari tibbiy yordamning kafolatlangan hajmini qonunda 

belgilangan tartibda davlat hisobidan olishga haqli[5] ekanligi ijtimoiy davlatning asosiy 

funksional majburiyatlaridan biridir.  

Oila, onalik, otalik va bolalik davlat himoyasida boʻlishi hamda qoʻllab-quvvatlanishi 

davlatning ijtimoiy siyosatining yana bir boʻgʻini, deyishimiz mumkin. Masalan, Bosh 

Qomusimizda: “Oila jamiyatning asosiy boʻgʻinidir hamda u jamiyat va davlat muhofazasidadir. 

Nikoh Oʻzbekiston xalqining anʼanaviy oilaviy qadriyatlariga, nikohlanuvchilarning ixtiyoriy 

roziligiga va teng huquqliligiga asoslanadi. Davlat oilaning toʻlaqonli rivojlanishi uchun ijtimoiy, 

iqtisodiy, huquqiy va boshqa shart-sharoitlar yaratadi”[6] degan huquqiy norma mustahkamlab 

qoʻyilgan. 

Shuningdek, ijtimoiy davlatchilik prinsiplarida nogironligi boʻlgan shaxslar, mehnatga 

layoqatsizlar va keksalarga gʻamxoʻrlik qilish, turli ijtimoiy xizmatlar tizimini rivojlantirish ham 

oʻrin oladi. Jumladan, Konstitutsiyamizning 57-moddasida “Mehnatga layoqatsiz va yolgʻiz 

keksalar, nogironligi boʻlgan shaxslar hamda aholining ijtimoiy jihatdan ehtiyojmand boshqa 

toifalarining huquqlari davlat himoyasidadir...Davlat nogironligi boʻlgan shaxslarning ijtimoiy, 

iqtisodiy va madaniy sohalar obyektlari va xizmatlaridan toʻlaqonli foydalanishi uchun shart-

sharoitlar yaratadi, ularning ishga joylashishiga, taʼlim olishiga koʻmaklashadi, ularga zarur 

boʻlgan axborotni toʻsqinliksiz olish imkoniyatini taʼminlaydi”[7] belgilab berilgan. 

Shulardan kelib chiqib, Oʻzbekistonda ijtimoiy davlatning asosiy 

konstitutsiyaviy xususiyatlari sifatida quyidagilarni eʼtirof etish mumkin: 

– kuchli ijtimoiy himoya siyosati; 

– taʼlim sifati yuqori darajada taʼminlash hamda uni insonparvarlik, xalqparvarlik, 

inson huquq va erkinliklariga rioya etishga yoʻnaltirish; 

– kuchli jamoatchilik nazorati; 

– fuqarolik jamiyati institutlari mavqeyi va taʼsiri kuchaytirish;  

– barcha davlat organlari va tashkilotlarining ochiqligi, inson va jamiyat 

(jamoatchilik) oldida masʼulligi, ijtimoiy javobgarligini oshirish; 

– korrupsiya illatiga qarshi kurash, uning barcha koʻrinishlarini ijtimoiy 

hayotimizdan chiqarib tashlash yoʻlida hamkorlik qilish; 

– halol, sidqidildan ishlaydigan, kamtar, xalqparvar, samimiy va fidoyi davlat 

xizmatchilarining yangi avlodini shakllantirish. 

Soʻnggi yillarda olib borilayotgan islohotlar natijasida Oʻzbekistonda “davlat – jamiyat – 

inson” tamoyilini yangi “inson – jamiyat – davlat” tamoyiliga oʻzgartirib, konstitutsiyaviy 

qonunchilik va konstitutsiyaviy amaliyotda mustahkamlash, eng avvalo, inson manfaatini har 

narsadan ustun qoʻyish maqsad qilingan. 

Shu asosda Prezidentimiz Sh.Mirziyoyev 2021 yil 7 dekabrda Oʻzbekiston Respublikasi 

Konstitutsiyasi qabul qilinganining 29 yilligiga bagʻishlangan nutqida “Hozirgi kunda 

Oʻzbekiston ijtimoiy davlat va adolatli jamiyat qurish sari dadil bormoqda. Shu sababli “Yangi 

Oʻzbekiston – ijtimoiy davlat”[8], degan tamoyilni konstitutsiyaviy qoida sifatida muhrlashning 

vaqti-soati yetdi” deb taʼkidlagandi. 

Qayd etish lozimki, ijtimoiy davlat – sifatli taʼlim, malakali tibbiy yordam, oilalar, bolalar, 

ayollar, qariyalar, nogironligi bor shaxslarni har tomonlama qoʻllab-quvvatlash, muhtojlarni 

uy-joy bilan taʼminlash, bandligini taʼminlash, xavfsiz mehnat sharoitini yaratish, 

kambagʻallikni qisqartirishga qaratilgan davlat modelidir. 

Xalqimizning umumiy ovozi – referendum asosida qabul qilingan Yangilanayotgan 

Konstitutsiyamizda Oʻzbekiston ijtimoiy davlat deb eʼlon qilindi. Davlatning ijtimoiy 

majburiyatlariga oid normalar qariyb uch baravarga koʻpaytirildi. Natijada inson va 

fuqarolarning konstitutsion normalar orqali kafolatlangan ijtimoiy, iqtisodiy, madaniy va 

boshqa huquqi hamda erkinliklari, oʻz navbatida, mos ravishda davlatning tegishli majburiyati 

bilan mustahkamlandi. Bu esa, oʻz navbatida, soʻnggi yillarda Harakatlar strategiyasi doirasida 

erishilgan natijalar va Taraqqiyot strategiyasi doirasida belgilangan vazifalarni amalga oshirish 

uchun mustahkam konstitutsion himoyani taʼminlash, huquq va erkinliklardan kelajak 

avlodlarimiz emin-erkin foydalanishi uchun ular Konstitutsiyada muhrlab qoʻyildi. 

